
Fréttatilkynning um 

Þingeyraverkefnið 

 

 

Ákveðið hefur verið að hefja fræðilegar rannsóknir á 

Þingeyraklaustri. Eigendur Þingeyra í A-Húnavatnssýslu, hjónin 

Valgerður Valsdóttir og Ingimundur Sigfússon, hafa haft frumkvæði 

að rannsóknunum sem fara fram undir heitinu Þingeyraverkefnið.  

Klaustur var rekið á Þingeyrum frá 1133 til 1551, lengur en á 

nokkrum öðrum stað á landinu. Rannsóknin verður þríþætt og mun 

miða að uppgreftri minja tengdum klaustrinu, rannsóknum á vistfræði 

staðarins og nágrennis hans á miðöldum og loks athugunum á 

handritamenningu miðalda. Þá verður unnið að miðlun upplýsinga um 

framgang rannsóknanna. 

Telja má víst að minjar í jörðu á Þingeyrum geymi mikilvægar 

upplýsingar um fjölþætta starfsemi klaustursins þar. Rekstur þess nær 

yfir góðærisár og tímaskeið hörmunga, eins og t.d. þegar svarti dauði 

gekk tvívegis yfir og litla ísöldin hófst.  

Við forkönnun sem fram fór á Þingeyrum sumarið 2015 fannst 

rúst klausturkirkjunnar skammt norðan við núverandi bæjarstæði 

Þingeyra og benda jarðsjármælingar enn fremur til þess að miklar 

minjar séu í jörðu norður af henni. Svo virðist sem rúst 

klausturkirkjunnar sé tiltölulega vel varðveitt enda liggur hún nokkuð 

djúpt í jörðu. Fyrsti áfangi fornleifarannsókna á Þingeyrum miðar að 

uppgreftri á rúst klausturkirkjunnar, legstæða innan hennar og 

öskuhauga á staðnum. Ekkert annað klaustur frá þessu tímaskeiði 

Íslandssögunnar hefur verið rannsakað með þeim hætti sem hér er 

áformað. 

Nú þegar er unnið að verkefni í A-Húnavatnssýslu sem snýr að 

umhverfisbreytingum á síðastliðnum 10.000 árum, fyrst af völdum 

loftslags og síðar einnig af völdum landnotkunar frá landnámi. Innan 

ramma Þingeyraverkefnisins verður sérstaklega hugað að greiningum 

á frjókornum og jarðvegi til að varpa ljósi á landnotkun og 

vistfræðilegar aðstæður á Þingeyrum og víðar í héraðinu á tíma 

klaustursins. 



Við undirbúning Þingeyraverkefnisins hefur verið stofnað til 

samstarfs við Snorrastofu í Reykholti í Borgarfirði. Á sínum tíma var 

Þingeyraklaustur í miklum tengslum við Reykholt. Þetta samstarf 

snýst um rannsókn á hlutverki klaustursins í handritamenningu 

miðalda í víðu samhengi, m.a. með skoðun tengsla þess við 

sambærilegar stofnanir í öðrum löndum. Er stefnt að alþjóðlegri 

vinnustofu um verkþáttinn.  Í Snorrastofu hefur orðið til þekking og 

reynsla við úrvinnslu af þessu tagi og má þar nefna verkefnin: 

Reykholtsverkefnið, Reykholt og evrópsk ritmenning og 

Seljaverkefnið. 

Þeir sem stýra rannsóknum á Þingeyrum eru Steinunn 

Kristjánsdóttir, prófessor í fornleifafræði við Háskóla Íslands, Egill 

Erlendsson, lektor í landfræði við Háskóla Íslands, og Bergur 

Þorgeirsson, forstöðumaður Snorrastofu. Við undirbúning var einnig 

farið í smiðju til Margrétar Hallgrímsdóttur þjóðminjavarðar og Láru 

Magnúsardóttur, forstöðumanns Rannsóknaseturs Háskóla Íslands á 

Norðurlandi vestra. Minjastofnun hefur veitt heimild til 

fornleifarannsókna og er haft samráð við hana um framvindu þeirra. 

Í stjórn Þingeyraverkefnisins í samnefndu félagi eru Guðrún 

Nordal, forstöðumaður Stofnunar Árna Magnússonar í íslenskum 

fræðum, Ingimundur Sigfússon, fyrrv. sendiherra, og Björn Bjarnason, 

fyrrv. ráðherra, formaður. 

Litið er á árið 2016 sem undirbúningsár en markvissar 

rannsóknir hefjist árið 2017, fáist nauðsynlegt fjármagn til þeirra. 

 

 
 


